
 
 
Na osnovu člana 90. Zakona o zdravstvenom osiguranju ("Službene novine Federacije BiH", broj 
30/97 i 7/02), na prijedlog Vlade Federacije Bosne i Hercegovine, Parlament Federacije Bosne i 
Hercegovine, na sjednici Predstavničkog doma od 18. novembra 2008. godine i sjednici Doma 
naroda od 19. marta 2009. godine, donio je   
 

ODLUKU 
O MAKSIMALNIM IZNOSIMA NEPOSREDNOG UČEŠĆA OSIGURANIH LICA U 
TROŠKOVIMA KORIŠTENJA POJEDINIH VIDOVA ZDRAVSTVENE ZAŠTITE U 

OSNOVNOM PAKETU ZDRAVSTVENIH PRAVA 
 

I. 
Ovom Odlukom utvrđuju se:   
1.    maksimalni iznos neposrednog učešća osiguranih lica (u daljnjem tekstu: participacija) u 
troškovima korištenja pojedinih zdravstvenih usluga utvrđenih obimom prava obaveznog 
zdravstvenog osiguranja iz člana 32. Zakona o zdravstvenom osiguranju ("Službene novine 
Federacije BiH", br. 30/97 i 7/02), kao i drugih prava iz obaveznog zdravstvenog osiguranja na 
teritoriji Federacije Bosne i Hercegovine (u daljnjem tekstu: Federacija);   
2.    osigurana lica koja se oslobađaju participacije;   
3.    osnov, vrijeme i način uplate sredstava participacije;   
4.    obaveza iskazivanja priliva sredstava participacije po ovom osnovu, i   
5.    druga pitanja od značaja za provođenje ove Odluke.   
 

II. 
Sredstva ostvarena na osnovu participacije iz tačke I podtačka 1. ove Odluke su prihodi zavoda 
zdravstvenog osiguranja u Federaciji i evidentiraju se posebno, u okviru ostvarenih prihoda zavoda 
zdravstvenog osiguranja.   
 

III. 
Osigurana lica plaćaju participaciju u iznosima koji su utvrđeni Pregledom učešća osiguranih lica u 
troškovima plaćanja participacije, osim ako nisu oslobođeni plaćanja participacije po drugom 
osnovu, a koji je sastavni dio ove Odluke ( Prilog).   
 

IV. 
Vlada kantona, na prijedlog kantonalnog ministra zdravstva, može odrediti i niže iznose 
participacije od navedenih iznosa u ovoj Odluci, ukoliko za to obezbijedi sredstva.   
 

V. 
Od plaćanja participacije oslobođena su sljedeća lica:   

• djeca do navršene 15. godine života, učenici i redovni studenti do navršene 26. godine 
života,   

• žene u ostvarivanju zdravstvene zaštite u vezi trudnoće i materinstva i korisnice 
zdravstvenih usluga u svezi s prevencijom karcinoma dojke i karcinoma maternice,   

• vojni invalidi sa utvrđenim invaliditetom od 60% i više,   
• civilne žrtve rata i invalidi sa utvrđenim invaliditetom preko 60%,   
• članovi porodica šehida odnosno članovi porodica poginulih ili umrlih boraca od 

posljedica ranjavanja, a koji su bili pripadnici Vojske Federacije Bosne i Hercegovine,   
• penzioneri čija penzija ne prelazi iznos minimalne penzije prema posljednjem 

objavljenom podatku,   
• lica starija od 65 godina, ako nisu korisnici penzije ili drugih mjesečnih prihoda preko 

iznosa minimalne penzije prema posljednjem objavljenom podatku,   



• osigurana lica - štićenici socijalnih ustanova,   
• osigurana lica - korisnici socijalne zaštite,   
• raseljena lica i izbjeglice, ako nisu korisnici penzije ili ako im drugi mjesečni prihod ne 

prelazi iznos minimalne penzije prema posljednjem objavljenom podatku,   
• osigurana lica koja su dobrovoljni davaoci krvi, i to lica koja su darovala krv 10 i više 

puta,   
• osigurana lica - darovatelji dijelova ljudskog tijela u svrhu liječenja,   
• osigurana lica koja su prijavljena kod zavoda za zapošljavanje u svojstvu nezaposlenog 

lica.   
• Od plaćanja participacije oslobođena su osigurana lica koja boluju od sljedećih bolesti, i 

to samo za korištenje zdravstvene zaštite za tu bolest:   
• malignih oboljenja,   
• bubrežnih bolesti na dijalizi,   
• oboljela od tuberkuloze,   
• HIV infekcija i drugih zaraznih bolesti,   
• epilepsije,   
• sistemskih autoimunih bolesti,   
• hemofilije,   
• inzuloovisnog dijabetesa,   
• paraplegije i kvadriplegije,   
• mišićne distrofije,   
• multiple skleroze,   
• cerebralne paralize,   
• duševnih poremećaja.   
 
 

VI. 
Kantonalnim propisima se mogu osloboditi od participacije i druge kategorije osiguranih lica, s tim 
da će se tim propisom utvrditi organ odnosno institucija koja će umjesto osiguranog lica biti 
obaveznik uplate iznosa participacije na osnovu ove Odluke.   
Osigurano lice ili organ odnosno institucija iz stava 1. ove tačke, vrši uplatu participacije prije 
pružanja zdravstvene usluge, saglasno postupku ostvarivanja prava iz obaveznog zdravstvenog 
osiguranja utvrđenog Pravilnikom o načinu ostvarivanja zdravstvene zaštite iz obaveznog 
zdravstvenog osiguranja ("Službene novine Federacije BiH", broj 31/02).   
 

 
VII. 

U provođenju ove Odluke, upravni odbor zavoda zdravstvenog osiguranja u Federaciji, uz 
saglasnost federalnog ministra zdravstva odnosno kantonalnog ministra zdravstva, utvrđuje:   

• vrijeme i način uplate participacije;   
• način ostvarivanja prava na oslobađanje od participacije;   
• druga pitanja od značaja za zakonito i pravilno provođenje ove Odluke.   
 
 

VIII. 
Obavezuju se zavodi zdravstvenog osiguranja u Federaciji, kao i zdravstvene ustanove da usaglase 
svoje propise i akte sa odredbama ove Odluke u roku od 60 dana od dana stupanja na snagu ove 
Odluke.   
 
 
 



IX. 
Ova Odluka stupa na snagu narednog dana od dana objavljivanja u "Službenim novinama 
Federacije BiH".   
 

Predsjedavajući 
Doma naroda 

Parlamenta Federacije BiH 
Stjepan Krešić, s. r. 

